
Nd. 513. Nefndarálit [19. mál]
um frv. til l. um áætlunarráð ríkisins.

Frá minni hl. fjárhagsnefndar.

Fjárhagsnefnd hefur á fundi sínum 14. maí klofnað um afstöðuna til þessa frv.
Meiri hlutinn (BK, JóhH, SI) leggur til, að málinu sé vísað til ríkisstjórnarinnar,
þar sem það snerti grundvallaratriði stefnu hennar. Ég legg til, að frv. verði sam-
þykkt. Skúli Guðmundsson greiddi ekki atkv.

Það er rétt, að þetta frv. snertir grundvallarstcfnu núverandi ríkisstjórnar.
Það er í algerri mótsetningu við þá glæfrastefnu stjórnleysis og lífskjaraskerðingar,
sem núverandi ríkisstjórn er að koma á.

Stefna ríkisstjórnarinnar, eins og hún hefur verið mótuð með gengislækkunar-
lögunum og stjórnleysinu á utanríkisverzluninni, einkennist af stjórnleysi í fjárfest-
ingarmálum, öryggisleysi í efnahagsmálum og stórfelldri rýrnun lífskjara hjá alþýðu
manna. Mun af þessari stefnu hljótast öngþveiti í viðskiptamálum þjóðarinnar,
minnkandi framkvæmdir í hagnytri fjárfestingu og harðskeytt stéttabarátta alþýðu
til að ná aftur því, sem af henni er rænt. Er slík stefna mikil ógæfa fyrir þjóðina,
enda sígur nú með hverjum degi sem líður meir á ógæfuhlið.

Frv. um áætlunarráð markar þá stefnu Alþýðubandalagsins, sem er leiðin út
úr því öngþveiti og ranglæti, sem núverandi stjórnarstefna leiðir yfir þjóðina. En sú



stefna Alþýðubandalagsins er að taka upp áætlunarbúskap á Íslandi, svo sem verka-
lýðssamtökin löngum hafa krafizt og barizt fyrir. Ef þetta væri gert, yrði stefna þjóð-
arinnar sú að efla markvíst atvinnulífið með stórhuga framkvæmdum, er yrðu til
þess a"ð bæta stórum lífskjör almennings. Nú er hins vegar stjórnarstefnan sú að
láta ráðast, hvernig um allt slíkt fer, láta það einvörðungu vera komið undir duttl-
ungum peningamanna og gróðavonum peningavaldsins, - en boða hins vegar í sí-
fellu, að alþýða manna megi ekki hækka sitt kaup, þótt allt annað verðlag stórhækki
og gróði stóratvinnurekenda líka.

Það hlýtur að vera hverjum manni ljóst, sem nokkuð þekkir til íslenzkrar verka-
lýðshreyfingar og íslenzks þjóðarbúskapar. að íslenzkur verkalýður og aðrir laun-
þegar landsins, sem samanlagt eru 75% þjóðarinnar, geta ekki tekið tillit til kvart-
ana þeirra, er atvinnurekstrinum ráða, meðan alþýða manna er ekki sannfærð um,
að rekstri atvinnuveganna sé hagað svo sem bezt má verða. Alþýða Íslands getur
eðlilega aldrei hugsað sér að eiga að borga brú sann, ef stóratvinnurekendur lands-
ins glopra úr höndum sér mörkuðum þjóðarinnar, reka atvinnuvegina með eyðslu
og óforsjálni, þola að láta féfletta sig með okurvöxtum og óhóflegu álagi á atvinnu-
lifið af hálfu auð hringa og milliliða eða festa fé sitt og þjóðarinnar
ýmist í hringavitlausum fyrirtækjum eða "lúxus" handa sjálfum sér. Það er ekki
til neins að boða alþýðu Íslands það sem eitthvert fagnaðarerindi, að auðmenn lands-
ins stjórni atvinnulífinu af slíkri skynsemi og slíku réttlæti, að hún megi alls ekki
hækka kaup sitt, - með öðrum orðum: hún hafi nú einmitt það, sem skynsamlega
rekið atvinnulíf á Íslandi geti borið.

Alþýðan veit betur. Hún veit, að mjög mikið vantar á, að atvinnureksturinn
sé skynsamlega rekinn, og samt hafa auðmenn landsins mikinn gróða, sem hollt sé að
notaður sé til að bæta lífskjör vinnandi stéttanna.

Alþýðan gerir þVÍ samtímis kröfur til tvenns:
Í fyrsta lagi, að tekin sé upp heildarstjórn á íslenzkum þjóðarbúskap og hann

rekinn með hagsmuni þjóðarheildarinnar fyrir augum samkvæmt fyrirfram gerð-
um áætlunum um þróun atvinnulífsins og fjárfestingu þjóðarinnar.
Í öðru lagi, að lífskjör verkalýðs og annarra vinnandi stétta séu tafarlaust bætt

án þess að leiða verðbólgu yfir þjóðina, kaupgjaldið sé hækkað, án þess að stjórnar-
völdin steli jafnóðum af launþegum kaupgjaldshækkuninni með skipulögðum verð-
hækkunum á vöru og þjónustu.

Það kemur greinilega í ljós, þegar fjárfestingarhlutfall Íslands er borið saman
við fjárfestingu í nágrannalöndunum, hve mikið vantar á, að hér sé skynsamlega
stjórnað.

Árið 1957 var af 4900 milljóna króna fjárfestingartekjum þjóðarinnar 1600 millj.
kr. varið til fjárfestingar. Það er hlutfallslega há tala, hærri en samsvarandi tala hjá
nágrannaþjóðunum, - eða þriðjungur allra þjóðartekna. Og þessi fjárfesting hefur
verið "tilviljanakennd og stjórnlaus, óhugsuð og laus við að vera skipulögð frá
þvi sjónarmiði að bæta lífskjör þjóðarinnar sem mest með því að auka hagnýta
framleiðslu hennar sem mest".

Stjórnleysið á fjárfestingunni hér á landi kemur máske bezt fram, þegar athugað
er, hve mikið fer til neyzlufjárfestingar og hve mikið til framleiðslufjárfestingar,
þ. e. a. s. þeirrar fjárfestingar, sem beinlínis verður til að auka framleiðsluna.
Hjá nágrannaþjóðunum, t. d. Dðnum og Norðmönnum, fara á tímabilinu 1950-54
75% af allri fjárfestingunni til framleiðslufjárfestingar. en 25% til neyzlufjárfest-
ingar. En hér á landi eru samsvarandi tölur árið 1955 54% til neyzlufjárfestingar,
en aðeins 46% til framleiðslufjárfestingar, og árið 1956 eru samsvarandi tölur
56% og 44%.

Þetta dæmi sýnir, hve brýnt það er, að komið sé á heildarstjórn á fjárfesting-
unni hér á landi, svo að ekki sé hjakkað í sama farinu um framleiðsluaukningu,
eins og gert hefur verið undanfarna áratugi, nema þegar áhrifa Sósíalistaflokksins
og Alþýðubandalagsins hefur notið við, eins og á árunum 1944-47 og 1956-58, til



þess að kippa framleiðsluvagni þjóðarinnar nokkuð á leið með stórum átökum um
aukningu framleiðslutækja.

Verði ekki orðið við hinum skynsamlegu kröfum verkalýðshreyfingarinnar um
heildarstjórn á þjóðarbúskapnum, þá er það ekki á ábyrgð verkalýðshreyfingarinnar,
hvað við tekur í efnahagsmálum Íslands.

Og það gerist nú með hverjum deginum sem líður ljósara, hve fjarri lagi það er
að ætla að einhverju leyti að kenna upphæð vinnulauna um ýmiss konar erfiðleika
í íslenzkum atvinnurekstri. Reikningar stórfyrirtækja, sem birtir eru, svo sem
áburðarverksmiðjunnar, sýna, að vinnulaunin eru sums staðar aðeins 10% rekstrar-
kostnaðar, t. d. tæpar 5 millj. kr. af 48 millj. kr. rekstarveltu áburðarverksmiðjunnar.
Svipuðu máli gegnir um síldarverksmiðjur ríkisins. Vextir þeir, sem slík stórfyrirtæki
eru látin borga, nema oft álíka upphæðum og öll vinnulaun.

Það er því greinilegt, að fjármagnið tekur til sín stærri hluta af afrakstri fram-
leiðslunnar en þann, er fellur verkalýðnum í skaut.

Það er íslenzkri alþýðu hagsmunamál og íslenzkri þjóð lífsnauðsyn vegna efna-
hagslegs sjálfstæðis hennar, að tafarlaus stefnubreyting sé knúin fram í efnahags-
málum þjóðarinnar, áður en meira tjón hlýzt af. Það er nauðsynlegt, að tafaralust sé
tekin upp heildarstjórn á þjóðarbúskapnum, eins og þetta frv. leggur til, og horfið
frá núverandi glæfrastefnu viðskiptakreppu og stjórnleysis. Það er nauðsynlegt,
að tafarlaust séu hækkuð laun verkalýðs og annarra launþega, en vits og réttlætis
gætt í atvinnurekstri þjóðarinnar og um skiptingu afraksturs þjóðarbúsins.

Þess vegna legg ég til, að frv. sé samþykkt.

Alþingi, 24. maí 1960.

Einar Olgeirsson.


